
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

সোনার তরী
১৭১




অতি সাধুমত আকার প্রকার,

এক-তিল নাহি মুখের বিকার,

ব্যবসা যে তাঁর মানুষ-শিকার
নাহি জানে কোনো নর।

ব্রত নানামত সতত পালয়ে,

এক কানাকড়ি মূল্য না লয়ে

ধর্মোপদেশ আলয়ে আলয়ে
বিতরিছে যাকে তাকে।

চোরা কটাক্ষ চক্ষে ঠিকরে—

কী ঘটিছে কার, কে কোথা কী করে

পাতায় পাতায় শিকড়ে শিকড়ে
সন্ধান তার রাখে।

নামাবলী গায়ে বৈষ্ণবরূপে

যখন সে আসি প্রণমিল ভূপে

মন্ত্রী রাজারে অতি চুপে চুপে
কী করিল নিবেদন।

অমনি আদেশ হইল রাজার,

‘দেহো এঁরে টাকা পঞ্চ হাজার।

‘সাধু সাধু’ কহে সভার মাঝার
যত সভাসদ্জন।

পুলক প্রকাশে সবার গাত্রে,

‘এ যে দান ইহা যোগ্যপাত্রে,

দেশের আবাল-বনিতা-মাত্রে
ইথে না মানিবে দ্বেষ।’

সাধু হয়ে পড়ে নম্রতাভরে,

দেখি সভাজন ‘আহা আহা’ করে,

মন্ত্রীর শুধু জাগিল অধরে
ঈষৎ হাস্যলেশ।

